《瑜伽師地論》卷054

《瑜伽師地論》卷54〈攝決擇分‧五識身相應地意地〉之四
（大正藏：冊30，594c21-601a26；披尋記
：冊三，頁1765-1805）
第二章　問答正決擇二地
第二節　廣明六種善巧
第一項　蘊善巧
1.蘊善巧

(1)以六門分別

A.蘊自性

B.蘊義

C.蘊差別
(Ａ)色蘊差別(Ｂ)受蘊差別(Ｃ)想蘊差別(Ｄ)行蘊差別
(Ｅ)識蘊差別

 (594c26)復次，云何識蘊差別？此亦五種應知：一、由安住故；二、由雜染故；三、由所依故；四、由住故；五、由異相故。
a.安住
云何「安住」？謂習欲者欲界諸識，執外色塵，名(595a)色安住；若清淨天色界諸識，執內名、色，名俱安住；無色界識唯執內名，名名安住。是名識安住差別。

b.雜染
云何「雜染差別」？謂諸愚夫由二種門識被染污：一、於現法中，由受用境界門；二、於後法中，由生、老等門。是名識雜染差別。

c.所依
云何「所依差別」？謂六所依，諸識隨轉。謂依眼等六處，六識身轉。如世間火，依糠、牛糞、薪札等轉。是名識所依差別。

d.住
云何「住差別」？

謂四識住。如經言：「有四依取，以為所緣，令識安住。謂識隨色住，緣色為境」，廣說如經，乃至「我終不說此識往於東方乃至四維；然我唯說於現法中，必離欲、影，寂滅，寂靜，清涼，清淨。」

如是已顯經中如來所說諸識住相。從此以後，我當宣說此相差別。

謂此經中略顯：識住及因緣相，識住、因緣二種邊際，識住、因緣二種寂止。

(a)明識住及因緣相
I.解因緣
◎當知此中，若諸煩惱事、若屬彼煩惱，說名「依取」。

◎應知此二，亦名「所緣」，所緣性故、有所緣故。
◎由彼貪愛為煩惱緣，名「趣所執事」；
◎由貪欲等四種身繫
為發業緣，名「緣所緣事」。
◎彼二隨眠所隨逐故，名「建立事」。

II.解識住
若諸異生補特伽羅，未得厭離、對治喜愛，由所潤識，能取、能滿當來內身，由此展轉能取、能滿，不能棄捨諸異生性。以於內身能取、能滿故，於流轉中相續決定；是名為「住」。
餘住因緣，如前應知。

→是名略說「住」及「因緣相」。

(b)明識住、因緣二種邊際
◎有色界識，有來有去；無色界識，有死有生。又此二住，乃至壽盡
。又復此二生長、增益及廣大義，如前應知。(595b)齊是名為「識住邊際」，及「住因緣邊際」。
◎若復異此而施設者，當知唯有文字差別，非義差別；由所餘義境界無故。若他正詰，不知何答，亦由餘義境界無故；或復有能於後自然如理觀察，便自迷悶，謂我愚癡，作如是說。

(c)明識住、因緣二種寂止
I.明識住因緣寂止
(I)釋

i.永斷二纏
◎若聰慧者，於諸色愛乃至行愛所攝貪纏能永斷離，於煩惱分所攝發業四身繫纏亦能永斷。所以者何？
由在家眾，依貪欲、瞋恚二繫發起諸業 ─ 攝受境界為因故，損害有情為因故。
若出家眾，依戒禁取、此實執取二繫發起諸業 ─ 以戒禁取猶如貪欲，求生天故；此實執取，猶如瞋恚，謗
涅槃故。

◎當知四身繫唯在意地，分別所生故。

ii.永斷隨眠
◎從此以後，由多修習勝對治故，復能永斷貪愛、身繫二種隨眠。
◎由此斷故，煩惱所緣色、受等境亦不相續，以究竟離繫故。
由此所緣不相續故，有隨眠識究竟寂滅，於色、受等諸識住中，不復安住。

(II)結
由對治識永清淨故 ─ 是名「識住因緣寂止」。
II.識住寂止

(I)釋得名
◎又由當來因緣滅故，於內身分不取不滿，決定無有流轉相續 ─ 是名「識住寂止」。

(II)廣差別－釋經

◎又復對治所攝淨識，名「無所住」。由彼因緣故，名「不生長」。

◎由善修習空解脫門故，名「無所為」；由善修習無願解脫門故，名為「知足」；由善修習無相解脫門故，名為「安住」。
◎如是不生長故乃至安住故，名「極解脫」。
◎又於行等都不執著我及我所；由此因緣，色等壞時，亦不恐怖。由此相貌，顯彼自體，已得清淨。
◎又由彼識永清淨故，不待餘因，任運自然入於寂滅；此識相續究竟斷故，(595c)於十方界不復流轉。
◎於命及死不希求故，名「永離欲」。又所有受，是識樹影，彼於爾時不復有故，名「永離影」。諸有漏識，於現法中畢竟滅盡，故名「寂滅」。諸無漏識，隨其次第，有學解脫，名為「寂靜」；無學解脫，名曰「清涼」；餘依永滅，故說「清淨」。

(d)明唯識不立識住
又復諸識自性非染，由世尊說「一切心性本清淨」故。
所以者何？非心自性畢竟不淨能生過失，猶如貪等一切煩惱；
亦不獨為煩惱因緣，如色、受等，所以者何？以必無有獨於識性而起染愛，如於色等。是故唯識不立識住。

(e)結
是名「識蘊由住差別」。

e.異相
云何「異相差別」？

(a)明有貪無貪等十對心
謂有貪心、離貪心，有瞋心、離瞋心等，如經廣說，乃至不解脫心、極解脫心。
是名一門異相差別。

(b)廣略明十二心與二十心

復有約界異相差別。謂
◎欲界有四心：善心、不善心、有覆無記心、無覆無記心。

色界有三心，除不善。無色界有三心，亦除不善。

無漏有二心：有學及無學。

◎又欲界善心有二種：謂加行及生得。

無覆無記心有四種：異熟生心、威儀路心、工巧處心，及變化心 ─ 此唯是生得，謂天、龍、藥叉等；然無修果心。
於色界中，無工巧處心。無色界，亦爾。當知善心，如下，上亦爾，一切處有。

(c)明十六心－約種類
又有異相差別。
◎謂欲界有五心：一、見苦所斷心，二、見集所斷心，三、見滅所斷心，四、見道所斷心，五、修道所斷心。
◎如欲界有五心，如是色、無色界，各有五心。
◎并無漏心，總為十六。

(d)重辨前十對心
初異相心差別義，我當分別。

一切有情略有三品：一、未發趣定品；二、雖已發趣、未得定品；三、已得定品 ─ 此復二種：一、(596a)不清淨，二、極清淨。

◎於初品中，或時起染污心，由貪等纏繞彼心故；或時起善、無記心，由貪等纏暫遠離故。
◎第二品中，或時令心於內靜息；或時失念，於五妙欲其心馳散。或時極靜息故，便為惛沈睡眠纏覆其心；或時為斷彼故，於淨妙境安處其心。或時於彼不正安處，心便掉舉；若正安處，便不掉舉。
由沈、掉蓋未斷滅故，於彼二品俱不寂靜；由斷滅故，心得寂靜。
◎若由如理作意，已得根本靜慮，名「定心」；若未得者，名「不定心」。道究竟故，名「善修心」；斷究竟故，名「極解脫心」；與此相違，名「不善修心」、及「不解脫心」。從定心已來，當知是第三品。
→是名「識蘊異相差別」。

D.明蘊次第
	１　約五義辨次第
	「生起所作」者：
	謂眼、色為緣能生眼識，乃至意、法為緣能生意識。此中先說色蘊，次說識蘊。此則是諸心所所依；由依彼故，受等心所生，故次經言：「三和故觸，觸緣受」等
→是名「諸蘊生起所作宣說次第」。

	
	「對治所作」者：
	為欲對治四顛倒故，說四念住。謂於不淨計淨顛倒，於苦計樂顛倒，於無我計我顛倒，於無常計常顛倒。此中先說色蘊，次說受蘊，次說識蘊，後說想、行二蘊→是名「對治所作宣說次第」。

	
	「流轉所作」者：
	根及境界為依止故，於現法中，由二種蘊受用境界、起諸雜染，謂領納境界及彩畫境界；由一種蘊，造作一切善不善業，於後法中，起生、老等一切雜染。一是所染，故最後說。

	
	(596b)「住所作」者：
	由四識住及識，次第而說→是名「住所作」。

	
	「安立所作」者：
	謂諸世間互相見已，先了其色，是故先立色蘊；

次由受蘊，知彼進退、或苦或樂，是故次立受蘊；

次由想蘊，知彼如是名、如是類、如是性等，是故次立想蘊；

次由行蘊，知彼如是愚癡、如是聰叡，是故次立行蘊；

後由識蘊，安立內我，謂於諸蘊中安立所了有苦有樂、隨起言說及愚智等。
→是名「諸蘊安立所作宣說次第」。

	2據二事
　以辨次第
	又復依止我眾具事及我事故，應知諸蘊宣說次第。
謂(1)我依身，於諸境界受用苦樂；於己、於他隨起言說，謂如是名、如是種類、如是性等；此之二種，依法、非法方得積集 ─ 如是應知我眾具事。
(2)當知最後蘊是我事。



E.明蘊攝
	１明六種攝
	
	色蘊
	受蘊
	想蘊
	行蘊
	識蘊

	
	蘊
	攝一蘊全
	攝一蘊全
	攝一蘊全
	攝一蘊全
	攝一蘊全

	
	界
	十界、十處全，一界、一處少分
	一界、一處少分
	一界、一處少分
	一界、一處少分
	七界全

	
	處
	
	
	
	
	一處全

	
	有支
	六有支少分［「六有支少分」者，行、名色、六處、有、生、老死少分］
	一有支全，三有支少分［「一有支全」者，受支。「三有支少分」者，名色、生、老死少分］
	三有支少分［「三有支少分」者，名色、生、老死少分］
	四有支全，五有支少分［「四有支全」者，無明、觸、愛、取﹔「五有支少分」者，行、名色、有、生、老死少分］
	一有支全，四有支少分［「一有支全」者，識支。「四有支少分」者，名色、六處、生、老死少分］

	
	處非處
	處非處少分

	處非處少分
	處非處少分
	處非處少分
	處非處少分

	
	根
	七根全［五色根，及男女根］
	五根全，三根少分［「五根全」者，五受根。「三根少分」者，三無漏根少分］
	不攝諸根

	六根全，三根少分［「六根全」者，信等五及命。「三根少分」者，三無漏根少分］
	一根全，三根少分［「一根全」者，意。「三根少分」者，三無漏根少分］

	結
	如是有六種攝，所謂蘊攝乃至根攝。由此相攝道理展轉相攝，如應當知。

	２　明十種攝
	(596c)復有餘十種攝應當了知：


	
	界攝
	一者、界攝，謂諸蘊等各自種子所攝。

	
	相攝
	二者、相攝，謂諸蘊等自相、共相所攝。

	
	種類攝
	三、種類攝，謂諸蘊等遍自種類所攝。

	
	分位攝
	四、分位攝，謂諸蘊等順樂受等分位所攝。

	
	不相離攝
	五、不相離攝，謂諸蘊等由一一法及諸助伴攝一切蘊等。

	
	時攝
	六者、時攝，謂諸蘊等過去、未來、現在各自相攝。

	
	方攝
	七者、方攝，謂諸蘊等在此方轉，或依此生，即此方攝。

	
	全攝
	八者、全攝，謂諸蘊等五等所攝。

	
	少分攝
	九、少分攝，謂諸蘊等各各差別少分所攝。

	
	勝義攝
	十、勝義攝，謂諸蘊等真如相所攝。

	結「蘊」攝
	如是諸蘊一切攝義總有十六。

	例「根」攝
	如蘊，乃至根亦爾。

	3.三攝一切法
	又由三法攝一切法，謂色蘊、法界、意處。


F.明蘊依止
	
	復次，依止幾處，色蘊轉耶？依止幾處，名所攝四蘊轉耶？

	1.色蘊依止處
	謂依止六處，色蘊轉：一、建立處，二、覆藏處，
三、資具處，四、根處，五、根住處，六、有威德定所行處。

	2.名蘊依止處
	依止七處，名所攝四蘊轉：一、樂欲，二、希望，三、境界，四、尋伺，五、正知，六、清淨方便，七、清淨。

1.諸受用欲者，依止四處；2.住律儀者、精進行者，依止一處；3.已得近分定者，依止一處；4.安住根本定者，依止一處。

→如是七處，略有四位應知。


(2)以名色等二門分別
復次，我當先說分別色蘊一一別義，然後分別名四蘊義。
A.分別色
云何分別色蘊？嗢拕南曰：
物、極微、生起，安立與流、業，剎那、獨、所行，餘相雜最後。
(Ａ)物類門
a.明同處多少
問：色蘊中眼，幾物所攝？

答：辨眼
若據相攝，唯有一物，謂眼識所依清淨色。
若據不相離攝，則有七物，謂即此眼，及與身、地、色、香、味、觸。
若皆據界攝，則有十物，即此七物界，及水、火、風(597a)界。
辨耳、鼻、舌
如眼，耳、鼻、舌當知亦爾。
此中差別者，謂耳，耳識所依清淨色；鼻，鼻識所依清淨色；舌，舌識所依清淨色。餘如前說。
辨身

若身當除眼等四。何以故？由遠離彼獨可得故。此相者，謂身識所依清淨色。
辨外五塵

若於外色、香、味、觸彼所行相中，除一切根，餘一切如前應知。
聲及聲界不恒有故，今當別說。若於是處有聲，當知此處復增其一。應知聲界，一切處增。

b.明所造觸是假
復次，色等所緣境界，如〈本地分〉已廣分別。

若觸處中所說造色－「滑」乃至「勇」，當知即於大種分位假施設有。

	大種分位
	施設觸處中所說造色

	清淨位
	1.謂於大種清淨性，假立「滑性」。

	堅實位
	2.於大種堅實性，假立「重性」。

	不清淨位，不堅實位
	3.&4.於大種不清淨、不堅實性，假立「澀性」及「輕性」。

	不清淨、慢緩位
	5.於大種不清淨、慢緩性，假立「軟性」。

	和合位
	6.由水與風和合生故，假立有「冷」。

	不平等位
	7.&8.& 9.由闕任持、不平等故，假立「飢」、「渴」及「弱力」。

	平等位
	10.&11.由無所闕、無不平等故，假立「強力」及「飽」。

	不平等位
	12.由不平等變異錯亂不平等故，假立「病」。

	不平等位
	13.由時分變異不平等故，假立「老」。

	不平等位
	14.由命根變異不平等故，假立「死」。

	不平等位
	15.由血有過患不平等故，假立「癢」。

	不平等位
	16.由惡飲食不平等故，假立「悶絕」。

	和合位
	17.由地與水和合生故，假立「黏」。

	不平等位
	18.由往來勞倦不平等故，假立「疲極」。

	平等位
	19.若遠離彼，由平等故，假立「憩息」。

	平等位
	20.由除垢等離萎瘁故，假立「勇銳」。


如是一切，說諸大種總有六位：謂淨、不淨位，堅、不堅位，慢緩位，和合位，不平等位，平等位。如是六位，復開為八；若八、若六，平等平等。

c.明諸識取境總別
◎復次，一切色乃至觸，皆二識所識，謂自識所識，及意識所識。或漸，或頓。

◎眼等五根，一意識所識。

d.明色界無二塵二識
(597b)復次，色界中無現香、味，然有彼界。何以故？此二皆是段
食攝故。由無此二，鼻、舌二識亦無。此就現行說，非就界說。

e.明十二種色假立之義
(a)依五根四境立實物有義

如是一切色蘊所攝色中，九種是實物有。

(b)依觸境明假實

觸所攝中，四大種是實物有；當知所餘，唯是假有。
(c)依無表色明實假二義

I.明實有、假有
墮法處色，亦有二種，謂實有、假有。
◎若有威德定所行境，猶如變化，彼果彼境及彼相應識等境色，是實物有。

◎若律儀色、不律儀色，皆是假有。
II.明定所行色相應之義─明界繫

又定所行色，若依此繫定，即由此繫大種所造。
III.明定色生依─出體性

又此定色，但是世間有漏、無漏，由定而生，非出世間。由此定色，有戲論行定為因故。

IV.明能生不能生差別相─簡功能

又非一切所有定心皆有能生此色功能。唯一類有如能起化，謂不思惟，但由先時作意所引，離諸闇昧、極善清淨、明了現前；當知是定，乃能生色。若定力勵數數思惟、假勝解力而得見者，當知不能生起此色。
V.明定色是不思議─明增上

又復此色，雖非出世定之所行，然由彼定增上力故，有一能現。當知此事不可思議。

f.明二界色差別之相
問：欲、色二界實物有色，何差別耶？

答：色界諸色，清淨，最勝，能發光明；又極微細，下地諸根所不行故；又無有苦，依彼諸色苦受不生故。欲界不爾 ─ 是名差別。
g.明六種相分別色蘊

	總說
	復次，色蘊略由六相應知：一、自相；二、共相；三、能依所依相屬相；四、受用相；五、業相；六、微細相。

	別釋
	自相者：
	謂地等以堅等為相，眼等以各別清淨色為相。

	
	共相者：
	謂一切色皆變礙相。

	
	能依所依
相屬相者：
	大種為所依，造色是能依。

	
	受用相者：
	為內色處有所受用增上力故，(597c)外色境界差別而生。或有色聚，唯有堅生，或唯有濕、或唯有煖、或唯有動、或和合生，為欲隨順內諸色處受用差別故。

	
	業相者：
	謂地等諸大種，以依持、攝受、成熟、增長為相。復有餘業，後當廣說。

	
	微細相者：
	謂極微相。

	
	
	復次，

微細性略有三種：
一、損減微細性；

二、種類微細性；

三、心自在轉微細性。
	損減微細性者：
	謂分析諸色至最細位，名曰極微。

	
	
	
	種類微細性者：
	謂風等色，及中有色。

	
	
	
	心自在轉
微細性者：
	謂色、無色二界諸色。如經說：有等心諸天，曾於人中如是如是資熏磨瑩其心；隨此修力，住一毛端空量地處，展轉更互不相妨礙。



h.總結
如是等輩，應當思惟觀察色蘊物類差別。
(Ｂ)極微門

a.解五種極微
	總說五種相
	問：諸極微色，由幾種相建立應知？

	
	答：略說由五種相。若廣建立，如〈本地分〉。
何等為五？一、由分別故；二、由差別故；三、由獨立故；四、由助伴故；五、由無分故。

	
	分別建立者：
	謂由分別覺慧，分析諸色至極邊際，建立極微；非由體有。是故極微，無生無滅，亦非色聚集極微成。

	
	差別建立者：
	略說極微有十五種。謂眼等根有五極微；色等境界亦五極微；地等極微復有四種；法處所攝實物有色極微有一。

	
	獨立建立者：
	謂事極微，建立自相故。

	
	助伴建立者：
	謂聚極微。所以者何？於一地等極微處所，有餘極微同聚一處、不相捨離；是故依此立聚極微。

問：何因緣故，諸有對法同處一處、不相捨離，而不說名無對性耶？

答：1.隨順轉故。由彼展轉(598a)相隨順生，不相妨礙。又由如是種類之業增上所感如是而生。何以故？一切色聚，一切色根共受用故。若異此者，一切聚中，非有一切地等諸色不相捨離。若爾，眼等諸識境界便不遍滿一切聚中，如是應無遍滿受用。是故當知定有諸色同一處所、不相捨離。

2.又有諸色，或於是處互相妨礙，或於是處不相妨礙，如中有色等；而彼諸色非無對性。此中道理，當知亦爾。


	
	無分建立極微者：
	謂非彼極微更有餘分，非聚性故。諸聚極微，可有細分；若極微處，即唯此處，更無細分可以分析。


(b)明五眼取微通塞
問：如是所說五相極微；復有五眼，所謂肉眼、天眼、聖慧眼、法眼、佛眼。當言幾眼用幾極微為所行境？

答：當言除肉眼、天眼，所餘眼用一切極微為所行境。何以故？以彼天眼唯取聚色中表上下前後兩邊，若明、若闇；必不能取極微處所。由極微體以慧分析而建立故。
(c)辨「極微無生無滅」
問：何故說極微無生無滅耶？

答：由諸聚色最初生時，全分而生；最後滅時，不至極微位，中間盡滅，猶如水滴。

b.非理思議極微五相
(a)舉相
復由五相，應知名不如理思議極微。

◎謂於色聚中有諸極微自性而住，應知名初不如理思議極微。

◎或謂極微，有生有滅。

◎或謂極微與餘極微或合或散。

◎或謂眾色於極微量積集而住。

◎或謂極微能生別異眾多色聚，應知名後不如正理思議極微。

(b)結
故應方便以如理思思議極微，斷此五種非理思(598b)議。

c.辨勝利
復次，建立極微，當知有五種勝利。謂
◎由分析一合聚色安立方便，於所緣境便能清淨廣大修習，是初勝利。
◎又能漸斷薩迦耶見，是第二勝利。
◎如能漸斷薩迦耶見，如是亦能漸斷憍慢，是第三勝利。
◎又能漸伏諸煩惱纏，是第四勝利。
◎又能速疾除遣諸相，是第五勝利。
d.總結
如是等類，應當如理思惟極微。
(Ｃ)生起門
a.約五義以辨生起
	復次，略說色物生，當知有五種。何等為五？

	一、依止生
	云何依止生？ 

1.謂於所依大種處所，有餘所造色生，故如是說「由四大種造所造色」，是同一處、攝持彼義。

2.又若於此色積聚中，有彼大種及所造色自相可得，當知此中即有彼法；若於此處，彼法自相都不可得，當知此處無有彼法─是名總建立有、非有相。
若有說言：「於此處所，彼法自相雖不可得，然必有」者，
今應問彼：此不可得與可得者，為物是等？為不等耶？
若物等者，物既是等，而不可得，不應道理。
若不等者，為即此量說物不等？為據威勢說不等耶？
若即此量說不等者，少分自相亦不可得，不應道理。
若據威勢說不等者，離彼自相有餘威勢不可得故，不應道理。
→如是等類，當知名依止生。

	二、種子生
	云何種子生？

謂所有色，各從自種子所生。如堅硬聚，或時遇緣便生流濕；流濕遇緣復生堅硬。不煖生煖，煖復生冷；不動生動，(598c)動生不動。如是好色、惡色等，差別應知。由如是等，雖無自相，然有其界，從彼彼聚、彼彼色法差別而生。
→如是等類，當知名種子生。

	三、勢引生
	云何勢引生？ 

謂內色根增上力故，外分差別相續而生，謂器世界等。

又由先業勢所引故，內諸色處差別而生。
又復諸天或現前欲、或不現前欲，及北拘廬洲所有資具，當知多分勢引而生，差別而轉。人中相續生者，唯有器世界。
→如是等類，當知名勢引生。

	四、攝受生
	云何攝受生？
謂遇彼彼攝受緣故，彼彼色法展轉增益勝上而生，猶如水等潤萌茅等。
→如是等類名攝受生。


	五、損減生
	與此相違，應知名損減生。


b.明和雜不相離
復次，諸聚色生時，如種種物石磨為末，以水和合團雜而生；非如苣蕂、麥、豆等聚。何以故？隨彼生因增上力故，如是而生，為有用故。

c.明諸色雖有自種，然由大種變異而生
	問：若一切行皆自種子所生，何因緣故說諸大種造所造色？


	答：由彼變異而變異故，彼所建立及任持故。由三因緣大種變異，令所造色變異而轉：一、士夫用故；

二、業所作故；

三、由勝定故。
	士夫用者：謂由地大所打觸故、器差別故、田差別故，令所造色變異可得；或由水所潤等、火所熟等、風所燥等，令所造色變異可得 ─ 當知是名由彼大種士夫用故，令所造色變異而生。

	
	業所作者：隨業勢力，先大種生；後隨彼力，色變異生 ─ 是名業所作故。

	
	由勝定者：勝定力故，先起(599a)大種，然後造色變異而生 ─ 當知是名由勝定故大種變異，因此造色變異而生。


d.由五緣果成變異
復次，略由五緣，所有大種令其異果轉成異果。何等為五？一、大種力故；二、士夫用力故；三、明咒力故；四、神通力故；五、業所作力故。

e.立中有
(a)明中有由名言自種子為因、感生業為緣
問：從此沒已，何因、何緣，中有色聚續得生耶？

答：當知此色用自種子為因，感生業為緣。

(b)問答辨有「中有」之所以
問：何因得知有中有耶？

答：從此沒已，若無所依，諸心心所無有道理轉至餘方故。不應如響，唯惑亂故；不應如影，彼不滅故；亦不應說如取所緣，非行往故。由如是等所說譬喻不應道理，是故當知定有中有。
f.總結
如是等類，應當思惟色蘊生起。

(Ｄ)安立門
a.能依所依門
復次，色蘊生時，誰為先首據其處所，依此處所餘色轉耶？
當知大種先據處所，後餘造色依此處轉。唯諸大種於此處所現前障礙，所餘造色自相遍滿。當知由彼勢力任持，有所據礙。

b.明四大麁細
復次，地等諸四大種，隨其次第，麁顯應知。謂地界及果，能持最勝；水、火、風等，流潤、燒然、動搖等業，依止彼故方得流轉。

c.明聲體間斷
復次，諸聲纔宣發已，尋即斷滅，故於色聚中，不恒相續。
又此音聲依質生時，質處及外俱頓可得。隨所聞處，於此處所遍滿頓起，如焰光明，非漸漸生、展轉往趣。

d.明風大
復次，風有二種：謂恒相續、不恒相續。諸輪行風，名恒相續；在空行者，名不恒相續。在物行者，名恒攝受。又當知風機關運轉，名(599b)恒相續；所餘當知非恒相續。

e.明空界
問：何等名空界？

答：明闇所攝造色，說名空界。此亦二種：一、恒相續；二、不恒相續。
若諸有情所居處所常闇常明，名恒相續；餘不爾處，非恒相續。當知此亦依止色聚。
又此空界光明攝者，名為清淨；隙穴攝者，名不清淨。

f.明長等色假
問：諸長、短等所說形色，當言實有、為假有耶？

答：當言假有。何以故？
◎積集而住，故名為「形」。唯有眾色積集可得，餘形色相不可得故。
◎又必相待；相待之法有自性者，彼法便有雜亂過失。

◎又如車等，彼覺可壞故。

g.明法處勝定果色
復次，法處所攝勝定果色中，當知唯有顯色等相。何以故？
◎於彼香等生因闕故，又無用故。如是於空行風中無有俱生香等，唯有假合者。
◎又離輪外所發光明，所餘大種及與香等皆不可得。

◎又法處所攝勝定果色，當知此色唯依勝定，不依大種。然從緣彼種類影像三摩地發，故亦說彼大種所造；非依彼生，故名為造。

h.明諸色中有見對等
問：於色蘊中，幾法由有見、有對故住？幾法由無見、有對故住？幾法由無見、無對故住？

答：一，由二種，謂眼所行；餘，唯有對，除法處所攝色 ─ 當知此色無見無對。
i.總結
如是等類，應當思惟色蘊安立。
(Ｅ)流門

a.辨種類
復次，色蘊由幾種流而相續轉？謂由三種：一、等流流；二、異熟生流；三、長養流。
(a)等流流
初等流流復有四種：一、異熟等流流；二、長養等流流；三、變異等流流；四、本性等流流。
(b)異熟流
異熟流者，復有二種：一者、最初；二者、相續。謂業生異熟，及異熟所生 ─ 謂即從彼(599c)業力所引異熟，後時轉者。
(c)長養流
長養流者，亦有二種：一、處寬遍長養流，二、相增盛長養流。
I.別辨
◎初長養流唯色長養；當知由食、睡眠、梵行、等至長養諸色。
◎餘長養流，當知亦由食故、彼所依故、修勝作意故、長時淳熟故而得長養。
II.料簡

(I)有色、無色
諸有色法，由二長養之所長養。諸無色法，唯相增盛，說名長養。
(II)欲界色、色界色
又欲界色，具由四食，及餘一切長養因緣而得長養；色界諸色，不由段食、睡眠、梵行而得長養。
b.總料簡
(a)約諸法辨
◎又諸色根，當知由二種流而得流轉，以諸色根離異熟、長養相續流外，無別等流流。

問：異熟相續，有時亦有增長廣大可得，何故異熟攝流非即長養耶？

答：由別有長養相續能攝能持異熟等流流故，現有增長等。
◎若非根所攝色，當知具三種流。

◎諸心、心所有等流流、異熟生流、第二長養所長養流。

◎法處所攝色，無異熟生流；餘如心心所應知。
(b)約界地辨
又欲界中，具有內外諸色成熟。於色界中，遠離香、味。
(c)約補特伽羅辨
又欲界中，諸色根成熟或具、不具。於色界中，必具諸根。
(d)約聲界辨
又諸聲界，亦有異熟；非聲。
c.總結
如是等類，應當思惟色蘊流義。

(Ｆ)業門
a.明四大造色業
	復次，色蘊所攝地界，能為幾業？乃至風界，能為幾業？


	明四大各有五業
	當知一切皆為五業。謂：
	地界，能為打觸變壞業、建立業、與依止業、違損業、攝受業。

	
	
	水界，能為流潤業、攝持業、溉灌業、違損業、攝受業。

	
	
	火界，能為照了業、成熟業、燒然業、違損業、攝受業。

	
	
	風界，能為發動業、隨轉業、消燥業、違損業、攝受業。

	明四大共有業
	又諸大種，於所生造色，當知能作五業，謂生起業、依止業、建立業、任持業、增長業。
	(600a)於彼變異生時，能為導首故。

	
	
	變異生已，與彼為處，不相捨離，能為依止故。

	
	
	攝受、損害，安危共同，能建立彼故。

	
	
	持彼本量令不損減，故能任持。

	
	
	令彼積集增進廣大，故能增長。


b.明眼耳所行有三性別
問：眼耳所行善、不善色，彼何因緣成善等性，非餘色耶？

答：若略說由軟、中、上品三種思差別故：一、加行思，二、決定思，三、等起思。由此能起若善、不善身語表業。當知上品思為依止故，能發善、不善業。

c.明依止聚色而有運動與聚不異
問：依止聚色而有運動，當言與彼異、不異耶？

答：當言不異。何以故？於彼處所若生不生、或滅不滅而有運動，皆有過失可得故。

問：有何過失？

答：◎若言生而有動，便越剎那相；若言不生，便應無動。
若言滅者，應與餘等；若言不滅，便越行相。
◎又於異處，生起因緣分明可得。

→是故當知無別運動實物可得。
d.總結
如是等類，應當思惟色蘊作業。

(Ｇ)剎那門
a.明色法有剎那滅
(a)舉正義
復次，一切色蘊當言皆是剎那滅性。何以故？

◎諸行纔生尋即壞滅，現可得故。
◎又不應謂能生之因即是滅因，其相異故。
◎又法生已，餘停住因不可得故。
→是故當知一切諸行皆任運滅。
由此道理，剎那義成。
(b)遮非

I.遮計火等為滅壞因
若謂火等是滅壞因，不應道理。何以故？由彼火等與彼諸行俱生俱滅，現可得故。唯能為彼變異生緣，說有作用。
II.遮計滅相為滅壞因
又謂壞滅是壞滅因，不應道理。何以故？
◎與彼俱生，不應理故。若彼生時即有壞滅，便成相續斷壞過失。
◎又唯自性滅壞說名為滅，而言能為滅因，不應道理。

◎若言別有滅壞自性，離彼法外別有滅相畢(600b)竟不可得故，不應道理。
◎若謂火等為滅助伴方能滅者，於燈電等及心心所任運滅中不可得故，不應道理。
◎若謂生彼有別別功能，此差別不可得故，不應道理。
III.遮計二種為滅壞因
若謂二種於一處所有滅功能，即應二種俱於兩分有滅功能、或無功能 ─ 有過失故，不應道理。
(c)結勸了知
如是等類，應當思惟色蘊剎那滅義。謂由任運壞滅因故，遮計火等為滅因故，遮計滅相為滅因故，遮計二種為滅因故。
如是等類，盡當了知。

b.明諸行如心皆剎那滅
又一切行是心果故，當知如心，皆剎那滅。

(Ｈ)獨、非獨門
a.顯獨相
復次，所造色於諸大種，當言有異相耶？當言無異相耶？
謂有異相。何以故？異相可得故。
◎此中異相者，謂異根所行故。所以者何？由餘色根能取大種，復由餘根取所造色故。
◎又可運轉、不可運轉，現可得故。謂從眾花，運轉香氣置苣蕂中，世現可得，非彼堅等而可運轉。
◎又變異、不變異，現可得故。謂煎酥等中，有色、味等變異差別可得，非彼堅等。
→是故當知：大種、造色，其相有異。
b.遮非獨
◎若於異相而執為一，於諸大種亦應爾耶？由諸大種其相展轉互相異故。
◎若許爾者，應當唯有一大種耶？
→是故當知：諸所造色望彼大種，定有異相。
c.總結
如是等類，應當思惟諸大種色獨、非獨相。

(Ｉ)所行門
a.總問答辨色法攝根塵多少
復次，諸色所攝法，幾是根性？幾是所行性？謂五是根性；六是所行性。

b.問答釋
(a)總舉三緣
問：何等所行境是根所行耶？

答：若根不壞等，如〈本地分〉中已廣說。
謂由依處故，或由相故，或由方故，或由時(600c)故，或由明了、不明了故，或由全事、一分事故。
(b)次第廣釋
I.釋根壞不壞
	問：由幾因緣說諸根壞及不壞耶？
	答：由二因緣：一、由羸損故；二、由全壞故。與此相違，當知不壞。
又略由四緣，諸根變異：
一、由外緣所生，謂由受用攝受、損壞外境界故，或由他輩所損益故。

二、由內緣所生，謂由各別不如理作意所生貪等諸纏煩惱故，或由如理作意所生三摩缽底等故。

三、由業緣所生，謂由先業增上緣力，感得端正、醜陋等故。
四、由自體變異所生，謂彼諸根自相差別故。

	問：由幾因緣意根壞耶？
	答：由四因緣：
一、由蓋所作，謂於五蓋中隨由一蓋覆蔽其心。
二、由散亂所作，謂由鬼魅嬈亂其心。
三、由未證所作，謂彼內心猶未證得靜慮、無色、勝品功德，然於其中強發作意。
四、由未解所作，謂於多聞、工巧等事心未純熟，強施方便。


II.釋境界現不現前
	１正辨境界現前
	約五根辨
	明眼
	云何色等境界望彼諸根名為現前？
謂色於眼，非合、非闇、非極細遠、亦非有障，名為現前；要唯有見、有明、無障，在可行處，乃名現前。
又於一眼雖闇障色，亦名現前。


	
	
	明耳
	聲於耳根，亦必非合、非極細遠，得名現前；有障無障、若明若闇，在可行處，皆名現前。

	
	
	餘三根
	香、味、觸三，於鼻、舌、身，唯合能取，在可行處，乃名現前所行境界。

	
	約天眼辨
	若諸天眼，唯照有見，有障無障、若明若闇、若近若遠，皆名現前，然在可行處，非不可行處。

	
	約聖慧眼辨
	若聖慧眼，一切種色皆是所行。

	２　對六所行辨差別
	問：如〈本地分〉說六種所行性，
此何差別耶？

	
	答：(601a)初所行性，謂有情世間所攝色，及器世間所攝色。

	
	第二所行性，謂由三自性自性差別故：相差別故、作用差別故、分位差別故。

	色相差別者：謂青、黃、赤、白等，乃至廣說。

作用差別者：謂有表‧無表、律儀‧不律儀‧非律儀非不律儀所攝作用。

分位差別者：謂可意、不可意色，及順捨處色。

	
	
	聲相差別者：謂執受大種為因、非執受大種為因、執受非執受大種為因。

作用差別者：謂語表業。

分位差別者：如前應知。

	
	
	香相差別者：謂根、莖、皮、實、華、葉、果香。

作用差別者：謂香、味、觸，皆無作用。

分位差別，如前應知。

	
	
	味相差別者：謂甘、苦等，如前已說。


	
	
	觸相差別，亦如前說，多種應知。


	
	第三所行性，謂東、南、西、北等方維差別應知。

	
	第四所行性，謂過去、未來、現在差別應知。

	
	第五所行性，謂取實、不實差別應知。

	
	第六所行性，謂取一分事、或遍滿事差別應知。

	3結
	如是等類，是名諸色境界現前差別應知。


III.釋能生作意
云何名為能生作意？

謂由所依不壞故、境界現前故，所起能引發心所。
c.總結
如是等類，應當思惟色蘊所行相。

(Ｊ)相雜門
a.釋
復次，在欲界者，依欲界身，發起色界大種現前；彼諸大種，云何與下界色共住？為異處耶、非異處耶？當言如水處沙，非住異處。

b.總結
如是等類，應當思惟色蘊互相雜住。(601a25)

� 此即韓清淨著《瑜伽師地論科句披尋記彙編》，以下略稱《披尋記》。


� 另參照《顯揚聖教論》卷5(大正31，505b18-506a21)。


� 如《雜阿含經》卷2〈39經〉(大正2，8c26-9a26)，卷3〈64經〉(大正2，17a1-19)等。


  另參見《顯揚聖教論》卷18(大正31，568b25-c1)。


� 《大乘阿毘達磨集論》卷1(大正31，663a24-26)：「何故欲貪說名為取？謂於未來、現在諸蘊能引不捨故，希求未來、染著現在欲貪名取。」另參見：《大乘阿毘達磨雜集論》卷1(大正31，695b14-19)。


� 《瑜伽師地論》卷8(大正30，314c20-21)：「繫者：四繫，謂貪身繫、瞋身繫、戒禁取身繫、此實執取身繫。」另參見：《瑜伽師地論》卷87(大正30，789a24-b4)，《大乘阿毘達磨集論》卷4(大正31，677c2-7)，《大乘阿毘達磨雜集論》卷7(大正31，724c16-26)，《集異門足論》卷8(大正31，399c22-400a23)等。


� 另參見《瑜伽師地論》卷87(大正30，785b10-14)。 


� 《瑜伽師地論》卷52(大正30，587b4-6)：「阿羅漢等名有邊際壽；若諸有學於現法中定般涅槃，若諸異生住最後有，亦名有邊際壽。」


� 《大正藏》原作「傍」；今依《高麗藏》(K15，991c10)改作「謗」。


� 《大乘阿毘達磨集論》卷4(大正31，677c2-7)：「繫有四種，謂貪欲身繫、瞋恚身繫、戒禁取身繫、此實執取身繫。以能障礙定意性身，故名為繫。所以者何？能為四種心亂因故。謂由貪愛財物等因，令心散亂；於鬪諍事不正行為因，令心散亂；於難行戒禁苦惱為因，令心散亂；不如正理推求境界為因，令心散亂。」另參見：《大乘阿毘達磨雜集論》卷7(大正31，724c16-26)。


� 《雜阿含經》卷3〈64經〉(大正2，17a7-19)：


「……比丘！離色界貪已於色意生縛亦斷，於色意生縛斷已，識攀緣亦斷，識不復住，無復增進、廣大、生長。受、想、行界離貪已，於受、想、行意生縛亦斷；受、想、行意生縛斷已，攀緣亦斷，識無所住，無復增進、廣大、生長。識無所住故不增長，不增長故無所為作，無所為作故則住，住故知足，知足故解脫，解脫故於諸世間都無所取，無所取故無所著，無所著故自覺涅槃：我生已盡，梵行已立，所作已作，自知不受後有。比丘！我說識不住東方，南、西、北方，四維，上、下，除欲，見法，涅槃、滅盡、寂靜、清涼」。佛說此經已，諸比丘聞佛所說，歡喜奉行。


� 《瑜伽師地論》卷55(大正30，601b19-23)：


問：染心生時，當言自性故染？為相應故？為隨眠故？


答：當言相應故、隨眠故，非自性故。若彼自性是染污者，應如貪等畢竟不淨。若爾，大過。由彼自性不染污故，說心生時自性清淨。


� 詳見《瑜伽師地論》卷28(大正30，440b13-18，440c5-29)。


� 另可參見《顯揚聖教論》卷18(大正31，568c15-24)。


� 《瑜伽論記》卷7下(大正42，627b28-c11)：


重辨十對中，云有三品：一、未發趣定品，謂欲界未求定人。二、雖已發趣未得定品，即求定未得人。三者、已得定人，此復二種：一、不清淨，謂伏惑得未至定；二、極清淨，謂得根本定。


於初品中，或時具起貪、瞋、癡等三對染心，或時起善、無記心，由貪等纏繫遠離故，但令貪等不行，即名無貪瞋癡。未至定要是善心，無記亦是。


第二品中，「或時於彼不正安處心便掉舉等」者：基云：準八纏、五蓋中亦有惡作，以修止時惛沈睡眠為障，觀時亦同。此中略而不論不寂靜。若即以沈、掉為體，重來何為？以障捨故，寂靜者是捨。不然，更取嫉及慳以為體性，纏、蓋中如此說故。〔《瑜伽師地論略纂》卷14(大正43，191a14-18)〕


� 如《雜阿含.273經》卷11(大正2，72c8-10)，《雜阿含.306經》卷13(大正2，87c23-29)等。


� 《瑜伽論記》卷14 (大正42，627c29-628a4)：


下據二事以辨次第，依我眾具事立前四蘊；依於我事立後識蘊。「謂我依身」者，是色。「於諸境界受用苦樂」者，是受。「於己於他隨起言說」者，是想。「此之二種依法非法方得積集」者，此受、想二依行蘊中法非法故，方得積集。


� 《瑜伽師地論略纂》卷14(大正43，191b2-3)：「處非處通一切，故有少分。下餘文准此解知。」


� 《瑜伽師地論略纂》卷14(大正43，191b6-9)：「以為慧所覆故非根。如憶事時，謂言慧憶；以覆相故，所以非根。又非根增上義、世間雜染增上、生死雜染增上，如經應思。」


� 另參見《大乘阿毘達磨集論》卷3(大正31，672c20-673a28)；《大乘阿毘達磨雜集論》卷5(大正31，717b8-718a15)。然此二論說十一攝［多「更互攝」］。


� 參見《瑜伽師地論》卷2(大正30，288b20-24)。


� 《瑜伽師地論》卷3(大正30，290b27-29)：「復次，聲於一切色聚中，界故說有，相即不定，由現在方便生故。」


� 詳見《瑜伽師地論》卷3(大正30，292c23-293c3)。


� [1]《瑜伽師地論略纂》卷14(大正43，191c19-26)釋論本卷54處立19種；《瑜伽論記》卷14(大正42，629c2-10)、《瑜伽師地論分門記》卷6(大正85，916b22-c8)、《披尋記.三》(p.1778)釋論本卷54處立20種。今參究餘論及諸著疏，分為20種。


[2]《瑜伽師地論》卷1(大正30，280a6-13)：


云何身識自性？謂依身了別觸。……彼所緣者，謂觸。無見有對。此復多種，謂地、水、火、風，輕性、重性、滑性、澁性、冷、飢、渴、飽、力、劣、緩、急、病、老、死、蛘＝癢、悶、粘、疲、息、軟、怯、勇，如是等類有眾多觸。…


另參見：無著造《大乘阿毘達磨集論》卷1(大正31，663c13-15)、《顯揚聖教論》卷1(大正31，484a5-12)；安慧菩薩糅《大乘阿毘達磨雜集論》卷1(大正31，696b20-26)；《決定藏論》卷3(大正30，1032b2-14)［上四論皆立22種〕。


� 參見《瑜伽師地論》卷51(大正30，581a9-17)。


� 《大正藏》原作「叚」；今依《高麗藏》(K15，994b15)改作「段」。


� 參見《瑜伽師地論》卷56(大正30，610c10-12)。


� 《瑜伽師地論》卷65(大正30，661b13-19)：


又根本定名具威德三摩地，此色是彼所緣，非餘。譬如非一切心皆能變化，若所有心具大威德方能成辦，非所餘心。此亦如是，要具威德極靜定心，方能為緣生此無見無對諸色，此如化色，亦非不具大威德心及不定心所緣境界，但是彼心所緣境界。


� 《決定藏論》卷3(大正30，1032b22-24)：「依有漏定及無漏定色，是世法，非出世法。何以故？有相思惟定因緣故。」


《瑜伽論記》卷14上(大正42，630c23- 631a2)：


「又此定色至定為因故」者：


景云：此明定境色，唯是聖人定所生色，非是異生，以從二乘後智世間心現，故名世間；地前菩薩涅槃心滿加行心中亦得顯現義，故是有漏；地前菩薩後無漏心即現是無漏。三乘出世間智唯緣真如，已離有無戲論因故不現此色。是故此色非出世間。


泰云：定境界色，非出世間無分別定境，乃至如來後得智現定境色，遊戲自在故，皆名「戲論行定為因」。


� 參見《中阿含經》卷5《等心經》(大正1，448c19-449c6)〔～A. II. 4. 5-6.(vol.I.p.63-67.)〕。


� 此可參見《瑜伽師地論》卷3(大正30，290a17-28)。


� 參見《瑜伽師地論》卷3(大正30，290a17-b5)。又相關者，如見《瑜伽師地論》卷6(大正30，307c8-25，308a23-c7)辯破「計諸極微是常住者」，與卷32(大正30，463c20-26)。


� 《瑜伽師地論》卷65(大正30，661a3-7)：「復次，略由二種色聚建立諸聚：一、不共大種聚；二、非不共大種聚。不共大種聚者，謂於此中唯有一類大種可得。非不共大種聚者，謂於此中有二大種、或多大種種類可得。」


� 另參見《瑜伽師地論》卷6(大正30，307c8-25，308a23-c7)。


� 《瑜伽師地論》卷2(大正30，285b19-24)：「云何外分若壞、若成？謂由諸有情所作能感成、壞業故。若有能感壞業現前，爾時便有外壞緣起，由彼外分皆悉散壞；非如內分由壽量盡。何以故？由一切外分所有麁色四大所成恒相續住，非如內分。又感成器世間業，此業決定能引劫住，不增不減。」


� 另參見《瑜伽師地論》卷38(大正30，501a21-22)：「除種子外，所餘諸緣名攝受因。」


� 《瑜伽師地論》卷3(大正30，290a28-b1)：「又此遍滿聚色，應知如種種物，石磨為末，以水和合，互不相離；非如胡麻、綠豆、粟、稗等聚。」


� 另參見《瑜伽師地論》卷3(大正30，290a2-16)。


� 《瑜伽師地論》卷1(大正30，282a13-16)：「云何生？由我愛無間已生故，無始樂著戲論因已熏習故，淨不淨業因已熏習故，彼所依體由二種因增上力故，從自種子，即於是處，中有異熟無間得生。」


� 《瑜伽師地論》卷3(大正30，290b29-c2)：「風有二種，謂恒相續，又不恒相續。恒相續者，謂於彼彼聚有恒旋轉風；不恒相續者，謂旋風及空行風。」


� 《瑜伽師地論》卷3(大正30，290c2-6)：「又闇色、明色，說名空界及孔隙。又諸闇色恒相續者，謂世界中間；不恒相續者，謂於餘處。如是明色恒相續者，謂於自然光明天中；不恒相續者，謂於餘處。又明、闇色，謂於顯色增聚，應知。」


� [1]窺基撰《大乘法苑義林章》卷3(大正45，296c7-12)：「即離大種相望辨造者，謂所造色與大種處不相離者，名即質造；若所造色與大種處體相離者，名離質造。五十四說：離輪光明，大種、香等皆不可得。離質光，香及與聲等，即以發處四大所造，無居處所依，故言不可得。」


[2]《俱舍論》卷4(大正29，18c11-13)「如何風中知有顯色？此義可信，不可比知；或所合香現可取故，香與顯色不相離故。」


� 《瑜伽師地論》卷3(大正30，290c22-29)：「又色聚有三種流轉：一者、長養；二者、等流；三者、異熟生。長養有二種：一、處遍滿長養；二、相增盛長養。等流有四種：一、長養等流；二、異熟等流；三、變異等流；四、自性等流。異熟生有二種：一、異熟體生名異熟生；二、從異熟生名異熟生。又諸色聚略說依六處轉，謂建立處、覆藏處、資具處、根所依處、根處、三摩地所行處。」


� 參見《瑜伽師地論》卷3(大正30，290a2-16)。


� 以下可參照：《顯揚聖教論》卷14(大正31，549a7-b8)，《決定藏論》卷3(大正30，1034c3-24)；《瑜伽師地論略纂》卷14(大正43，196c10-198b8)，《瑜伽論記》卷14(大正42，636b23-638b4)。


� 參見《瑜伽師地論》卷16(大正30，364c1-2)，卷54(大正30，595b28-29)，卷92(大正30，826b12-c6)。


� 另參見《中論》卷2〈觀三相品〉(大正30，9a6-12b4)，《俱舍論》卷5(大正29，27a12-29a9)。


� 《瑜伽師地論》卷54(大正30，595b28-29)；《顯揚聖教論》卷14(大正31，548c24-549a7)。


� 《瑜伽師地論》卷3(大正30，291a12-29)：「復次，根不壞、境界現前、能生作意正起，爾時從彼識乃得生。……」。意同者，另見《瑜伽師地論》卷1(大正30，280a18-21)，卷13(大正30，345a3-8)。


� 參照《瑜伽師地論》卷3(大正30，291a15-20)。


� 《瑜伽師地論》卷3(大正30，291a15-17)：「云何境界現前？謂或由所依處故，或由自性故，或由方故，或由時故，或由顯了不顯了故，或由全分及一分故。」


� [1]《瑜伽論記》卷14(大正42，638c25-28)：「次對六辨差別中，『由三自性』者：色等五塵不出三性─善、惡、無記。色、聲【《大正藏》原作「報」字】有是業性，故有作用；香、味、觸性非【《大正藏》原無「非」字】是業，皆無作用。」


[2]《披尋記.三》p.1803：「『由三自性自性差別故』者：為徧計所執自性、依他起自性、圓成實自性，名三自性。應知由此三自性故，彼色自性成三差別。如其所應，為所行境。」


� 《瑜伽師地論》卷1(大正30，279c28-280a3)：「彼所緣者，謂味；無見有對。此復多種，謂苦、酢、辛、甘、鹹、淡，可意、不可意，若捨處所舌所甞。又味者，謂應甞、應吞、應噉、應飲、應舐、應吮、應受用 ─ 如是等差別之名。」


� 《瑜伽師地論》卷1(大正30，280a9-15)：「彼所緣者，謂觸，無見有對。此復多種，謂地、水、火、風，輕性、重性、滑性、澁性、冷、飢、渴、飽、力、劣、緩、急、病、老死、蛘＝癢【甲】、悶、粘、疲、息、軟、怯、勇，如是等類，有眾多觸。此復三種，謂好觸、惡觸、捨處所觸身所觸。又觸者，謂所摩、所觸、若鞕、若軟、若動、若煖 ─ 如是等差別之名。」


� [1]《瑜伽師地論》卷2(大正30，284a29-b6)：


復次，此一切種子識，若般涅槃法者，一切種子皆悉具足；不般涅槃法者，便闕三種菩提種子。隨所生處自體之中，餘體種子皆悉隨逐，是故欲界自體中，亦有色、無色界一切種子；如是色界自體中，亦有欲、無色界一切種子；無色界自體中，亦有欲、色界一切種子。


[2]窺基撰《大乘法苑義林章》卷3(大正45，297a12-17)：


問：於欲界身起色界大種，彼諸大種與下界色同異處耶？


答：如水處沙，非異處住。由本識內有二類種：一、純生；二、雜生。引彼大起，純滅雜生，故非異住。有義：此為隨順理門；大乘同處如異類大，此二之色本不相礙，何須間住？故隨順門。

